
«И лун медлительных поток…»  

Ԓɵ̆ӈ кэврәм мөрттән, пөмәт панә иӽәнты вɵ̆й йәмат эвты ԓаттән, 

Апрасинья Мирон паӽат тувтәӽ, панә әнтэм вɵ̆ԓ мәӽ өвтын тьуњәӈ айәм-китәм 

Картин ким ӄө. Сӱвәс сорӽа ӄувәԓ, тӱԓәӽ пɵ̆рӄит-вотәт тәрмәт, панә сӓма пит 

кимәтмит паӽин, тьу пырән ӄуԓмит, њәԓмит. Өс њәԓи войәӽ ӄәнҷи ӄө Картин 

пәкәттән нɵ̆ӄ ӓтәт. Ӓвиԓаԓ сӓма питәт, панә Мирон ӓвиԓаԓнам њолӄиԓәӽ, кӱҷ 

пувәԓ өв йоӽән мәӽ пулат йавәнән пи әнты йукантәԓат, вɵ̆нтән пи әнты 

йукантәԓат. Мирон ӓвиԓаԓнам њолӄиԓәӽ, аӈӄиԓ вӓрәнтәтыԓ пәтан, кӱҷ әнты 

каҷәӈ тоӽин, ԓәӽ вӓнҷ ԓӓрԓаԓ, ԓуԓ потьԓаԓ, сөҷәм-мәнәм нәӈԓаԓ, тур сӱйԓаԓ 

инам аӈӄиԓ ӄɵ̆расәпәт тьи. 

Ӓвиԓаԓ – айәм-китәм йавнәлыт – ӄӑтәԓән ӄɵ̆тԓәм ӄɵ̆мәт йавәннам 

вәраӽтәт, өс ԓәӽ аӈкиԓ Апрасинья оԓәпты сӓмты ӄɵ̆мәт, ӑвԓәӽ мувәт йавәнӽи 

йәта йәӽ, пӓсԓәӽ пөмәттән, йөм йувәттән, саӽәԓты йуви мөрыттән ӓнәмта вӓри. 

Ӄаҷәӈ нэврэмәԓ ԓӱвән йɵ̆рәӈӄи иԓтәӽ, ӑԓə сорњи вӑӽи тɵ̆вәԓтып. Ԓӱв арӽи 

ԓарпаӽԓәԓ панә сиӄӄәӈ лыптәт иты ӄɵ̆тԓиԓәԓ, ӄунты вӱвԓәӽ, йәмат мосты 

нэврэмәԓ сӓма питәԓ. Әймәта ӄө пи әнты ӓвәԓ, мӱв ӄɵ̆расәп Апрасинья вɵ̆ԓ йэӈ 

урәкки вӓт тӱԓәӽ сарпин, оԓәпты ԓӱв әй йиснәӽ сӓракки йәԓ панә каҷәӈ вӓр 

йәмат мустәмин вута йәԓ. Әй ӄɵ̆в ӄутат войәӽ кэнҷа йаӈӄиԓта йәӽ, ԓӱв Евра 

пөнәԓԓән, – әнты войәӽ кәнҷи вӓр, тьит йɵ̆нтәӈӄи-каҷӽи вӓрты вӓр, төвән 

вɵ̆ԓтаԓԓән, паӽԓаԓ панә ӓвиԓаԓ ӄаҷәӈ кӱрәм виҷипи сӓмат тɵ̆йтәӽ. Войәӽ кәнҷи 

ӄөӽи Апрасиньян икиԓ вӓт мɵ̆њи нɵ̆ӄ ӓнәмтәԓаԓ, пи ԓӱв ԓапәт паӽәԓ ӓнмәт, 

ԓапәт ӄос иты – Кӱрəӈ войəӽ, панә ӄөԓәм ӓвиԓ.  

 
 


